
































































पुर 3, निर्विचिकित्सा-अंग का वर्णन एड 

जिसने आत्मा और शरीर को भिन्न जान लिया है, ऐसा सम्यग्दृष्टि जीव, देहादि में 

अशुचि देखकर आत्मधर्म के प्रति ग्लानि नहीं करता; किसी मुनि वगैरह धर्मात्मा का शरीर 

मलिन अथवा रोगवाला देखकर उसके प्रति उसे घृणा-दुर्गछा नहीं होती, परंतु शरीर मलिन 

होने पर भी अंतर में आत्मा तो पवित्र चैतन्यधर्मों से शोभित हो रहा है--उसका उसे बहुमान 

आता है । 'ऐसे मलिन-कोडढ़ी शरीरवाले को तो कैसे धर्म होगा !' ऐसी दुर्गछा का भाव उसे नहीं 

आता ।-यह सम्यग्दृष्टि का निर्विचिकित्सा अंग है । 

सर्वज्ञ के देह में तो अशुचि होती ही नहीं, उनको रोगादि भी नहीं होते। साधक- 

धर्मात्मा-मुनि वगैरह के देह में मलिनता रोगादि हो, कभी कोढ़ भी हो जाये, शरीर सड़ जाये, 

तो उसे देखकर धर्मी विचार करते हैं कि अहो, यह आत्मा तो अंतर में सम्यग्दर्शनादि अपूर्व 

रत्नों से अलंकृत है, देह के प्रति उसे कोई ममत्वबुद्धि नहीं है, रोगादि तो देह में होते हैं और देह 

तो स्वभाव से ही अशुचिरूप है; इसप्रकार देह और आत्मा के भिन्न-भिन्न धर्मों का विचार 

करके धर्मी जीव, देह की मलिनता को देख करके भी धर्मात्मा के गुणों के प्रति ग्लानि नहीं 

करते | शरीर में भी रागादि मलिनता हो जाये तो उससे वे अपने धर्मों से नहीं डिगते, और उसमें 

शंका भी नहीं करते । मुनि तो देह के प्रति अत्यंत उदासीन होते हैं, वे स्नानादि भी नहीं करते, 

देह की शोभा का उन्हें लक्ष नहीं है, वे तो स्वानुभूतिरूपी स्नान के द्वारा आत्मा को निर्मल 

करनेवाले हैं, रत्नत्रय ही उनका श्रृंगार है। अहो ! ऐसे मुनिराज को देखकर रत्नत्रयधर्म के 

बहुमान से उनके चरणों में सिर झुक जाता है । 

ओरे, देह तो स्वभाव से ही अशुचि का धाम और क्षणभंगुर है; और धर्मात्मा तो रत्लत्रय 

से सहज पवित्र हैं ।शरीर में सुगंध हो कि दुर्गंध-यह तो जड़ का धर्म है ।ऐसा कोई नियम नहीं 

है कि धर्मी का शरीर कुरूप न हो; किसी का शरीर कुरूप भी हो, आवाज भी स्पष्ट न निकलती 

हो--लेकिन इससे क्या ? अंतर में तो धर्मात्मा अपने को देह से भिन्न अशरीरी ज्ञाममय अनुभव 

करते हैं । रत्नकरंड श्रावकाचार में समंतभद्र महाराज कहते हैं कि-- 

सम्यग्दर्शनसम्पन्नमू अपि मातड्ढदेहजम्‌। 

देवा देवं विदुर्भस्मगूढाड़ारान्तरौजसम्‌॥28॥ 

चांडाल के देह में रहा हुआ भी सम्यग्दृष्टि आत्मा देव समान शोभता है, भस्म से ढँके 

हुए अग्नि के अंगार की तरह देवरूपी भस्म के अंदर सम्यक्त्वरूप औजस से वह आत्मा 

शोभता है, वह प्रशंसनीय है। इसप्रकार आत्मा के सम्यक्तव को पहचाननेवाले जीव 

शरीरादिक की अशुचि को देख करके भी धर्मात्मा के प्रति घृणा-तिरस्कार नहीं करते, किंतु 

उनके पवित्र गुणों के प्रति प्रेम व आदर करते हैं; ऐसा निर्विचिकित्सा अंग है। (यह 
निर्विचिकित्सा अंग के लिये उदायन राजा का दृष्टांत शास्त्रों में प्रसिद्ध है; वह ' सम्यक्त्वकथा ' 

आदि में आप पढ़ सकते हैं ।) 

किसी धर्मात्मा के पुण्य अल्प हो--उससे क्या ? पुण्य तो उदयभाव का फल है, उससे 

आत्मा की शोभा नहीं; आत्मा तो सम्यक्त्वादि से ही शोभता है। धर्म में तो गुण से ही शोभा है, 

पुण्य से नहीं। कुत्ता जैसा एक तिर्यच भी यदि सम्यक्त्वसहित हो तो शोभा पाता है, जबकि 

मिथ्यादृष्टि बड़ा देव हो तो भी शोभा नहीं पाता । अल्प पुण्योदय के कारण से कोई धर्मात्मा निर्धन 

हो, PST भी हो और आप स्वयं धनवान-रूपवान हो तो इसकारण से धर्मी दूसरे साधर्मी से 

अपनी अधिकता नहीं मानता ओर दूसरे का तिरस्कार नहीं करता; परंतु उसके गुण की प्रीतिपूर्वक 

उसका आदर करता है कि वाह ! देहादि की इतनी प्रतिकूलता होने पर भी यह धर्मात्मा अपने धर्म 

को अच्छी तरह साध रहा है, उसको धन्य है। पुण्य के तो अनेक प्रकार हैं, उसमें हीनाधिकता 

हो--उससे क्या ? अंतर का धर्म तो पुण्य से अलग है। इसप्रकार देह और आत्मा के धर्मों की 

भिन्नता जानने से देहादि की हीनता देखकर के भी धर्मात्मा के गुणों के प्रति अनादर का भाव नहीं 

होता | किंतु गुण के प्रति प्रेम आता है ।--ऐसा सम्यक्त्व का तीसरा अंग है। 

सिद्धों का सन्देश 
जिसको सच्ची श्रद्धा प्रणटे उसका सारा अंतर ही पलट जाता है, हृदय पलट जाता है, 

अंतर में उथल-पुथल हो जाती है, अंधे से नेत्रवान हो जाता है ! अंतर की ज्योति जागे, उसकी 

दशा की दिशा ही पलट जाती है, उसे किसी से पूछने नहीं जाना पड़ता, उसका अंतर बेधड़क 

साक्षी देता है कि हम प्रभु के मार्ग में मिल गये हैं, सिद्धों के संदेश आ चुके हैं, अब अल्पकाल 

में सिद्ध होकर ही रहेंगे; उसमें अन्य कुछ नहीं हो सकता; कुछ भी फर्क नहीं पड़ सकता | 

eee eee Soe aoe eae So SoS? 

विविध समाचार 
Nooo orton Lorton eater eater ooterleator tortor teoter ५+ ७७७३ ७७ ५ कक 

सोनगढ़--विशाल परमागम मंदिर का निर्माण कार्य सुचारुरूप से चल रहा है। इस 

  

  

कार्य की व्यवस्था तथा निरीक्षण जैन स्वाध्याय मंदिर ट्रस्ट के वयोवृद्ध भूतपूर्व अध्यक्ष 
माननीय श्री रामजीभाई कर रहे हैं । परमागम मंदिर की दीवारों पर जिन शास्त्रों की गाथाएँ, 
उत्कीर्ण होनी थी, उसका कार्य तारीख 22-4-73 (रविवार) को समाप्त हुआ | उसका बड़ा 
महोत्सव मनाया गया । इस प्रसंग पर बाहर से अधिक संख्या में मुमुश्षुगण पधारे थे | प्रातःकाल 
रथयात्रा निकाली गई तथा दोनों समय सजाये हुये परमागम मंदिर में ही प्रवचन हुए। सभी 
व्यक्तियों ने कार्य की सराहना की । पूज्य श्री कानजीस्वामी जैसे आध्यात्मिक संत की छत्रछाया 
में श्री कुन्दकुन्दाचार्यदेव की अनुभववाणी भारतवर्ष में प्रथमबार उत्कीर्ण हुई | यह वास्तव में 
मुमुक्षुओं का महान सद्भाग्य है। परमागम मंदिर में 57 बैराग्यपूर्ण चित्र संगमरमर पर तैयार 
कराकर लगाये जायेंगे, मुमुश्षुओं में बहुत ही उत्साह एवं उमंग का वातावरण था। जिनवाणी 
उत्कीर्ण करने के कार्य में श्री पोपटभाई मोहनलाल वोरा एवं श्री पंडित हिम्मतभाई जे. शाह 

आदि जिन-जिन महानुभावों ने जो अपना बहुमूल्य समय दिया, उसको सबने सराहना की । 

  

  

  

  

  

  

  

  तारीख 23-4-73 के प्रातःकाल स्वामीजी का मंगल विहार हुआ |-कार्यक्रम 
निम्नानुसार है। 
  तारीख 23 अप्रैल प्रात: काल सोनगढ़ से भावनगर होकर बम्बई पधारेंगे, वहाँ पर 

स्वामीजी पूरे दिन विराजमान रहेंगे ।   

  तारीख 24 अप्रैल मंगलवार प्रात:काल स्वामीजी बम्बई से दिल्‍ली पधारेंगे एवं 

स्वामीजी 4 दिन तक विराजमान रहेंगे । (तारीख 24 से 26 तक) 
  

  तारीख 28 शनिवार को दिल्‍ली से कलकत्ता पधरेंगे तथा 4 मई तक रहेंगे वहाँ तारीख 
4-5-73 को आध्यात्मिक संत पृज्य श्री कानजीस्वामी का 84 वीं जन्म-जयन्ती (वैशाख सुदी 
दोज को ) मनायी जायेगी। अतः समस्त धर्मस्नेह भाई-बहिनों से निवेदन है कि 84 वीं जन्म- 
जयन्ती पर पधारकर चौरासी के चक्कर का विनाश करनेवाली पूज्य गुरुदेव की अमृत भरी 
वाणी का लाभ लेवें | 

  परम पूज्य सत्‌ पुरुष श्री कानजीस्वामी अध्यात्म-गंगा बहाने हेतु आसाम की राजधानी 

गौहाटी नगरी में दिनांक 5, 6, और 7 मई 1973 को पधारेंगे ।इस अंचल में स्वामीजी का प्रथम 

विहार है। 

पूज्य स्वामीजी गौहाटी से तारीख 8 (मंगलवार ) के दिन प्रस्थान करके कलकत्ता होते 

हुए बम्बई पधरेंगे और वहाँ रविवार तारीख 15 मई तक (शायद दो दिन ज्यादा) विराजमान 
रहेंगे। तथा तारीख 14 मई सोमवार के दिन भावनगर होते हुए सुवर्णपुरी में स्वामीजी प्रवेश 

करेंगे--ऐसा कार्यक्रम है । 

सभी साधर्मी भाईयों से विनम्र निवेदन है कि पूज्य स्वामीजी की अध्यात्मरस से 
ओतप्रोत वाणी का अवश्य लाभ लेवें तथा जैनधर्म की प्रभावना में वृद्धि करें | 

४ सौराष्ट्र में पिछले वर्ष वर्षा की कमी के कारण यद्यपि अकाल की परिस्थिति है; 

परंतु यहाँ सोनगढ़ में पानी का जरा भी कष्ट नहीं है । जैन अतिथि सेवा-समिति की भोजनशाला 
में योग्य चार्ज लेकर शुद्ध सात्विक भोजन दिया जाता है; ठहरने आदि की अच्छी सुविधा है । 

किंतु देश-काल की परिस्थिति को देखते हुए इस वर्ष सोनगढ़ में ग्रीष्मकालीन शिक्षण-शिविर 

बन्द रखने का निर्णय किया गया है । 

रह रह रह 

गोरमी (भिंड, म.प्र. )-समाज के विशेष अनुरोध पर श्री ब्रह्मचारी पंडित 

हेमराजजी पधारे | 28-3-73 के दिन ब्रह्मचारी पंडितजी की अध्यक्षता में एक मुमुश्षु मंडल 

की स्थापना की गई तथा धार्मिक एवं स्वाध्याय आदि के कार्यक्रम प्रारंभ किये गये । ज्ञान प्रचार 

हेतु राशि एकत्र की गई। प्रतिदिन दो बार प्रवचन तथा शिक्षण कक्षाएँ चलती थीं। शिक्षण 

कक्षाओं में जैन सिद्धांत प्रवेशिका तथा वीतराग विज्ञान पाठमाला चलती थी | समस्त समाज ने 

अच्छी तरह धर्म लाभ लिया, एवं स्वामीजी का उपकार माना | 

रह रह रह 

arent (म.प्र. )--जैन शिक्षण-शिविर तारीख 9-3-73 से 18-3-73 तक 

सुव्यवस्थितरूप से संपन्न हुआ। जिसका उद्घाटन श्री पंडित धन्नालालजी ने किया। यहाँ पर 

मुमुक्षु मंडल, महिला मंडल, एवं बीतराग विज्ञान पाठशाला चालू है। सभी ने उत्साहपूर्वक 

शिविर में भाग लिया | यहाँ के नवयुवकों में विशेष धार्मिक रुचि देखने में आती थी । यहाँ की 

समाज ने श्री पंडित धन्नालालजी एवं श्री अभयकुमारजी के प्रवचनों का लाभ लिया | सभी ने 

स्वामीजी का अत्यंत भक्तिभाव से आभार माना एवं एक स्वाध्याय मंदिर बनाने का निर्णय 

किया जो श्री महावीर निर्वाण जयंती के 2500 वें निर्वाण महोत्सव की स्मृति में बनाया 

जायेगा। -- पन्नालाल जैन 

फालेगाँव ( देशमूख )--यहाँ पर तारीख 9-4-73 से 19-4-73 तक बड़े सुंदर एवं 

उत्साहपूर्वक जैनधर्म शिक्षण-शिविर सानंद संपन्न हुआ | छोटा गाँव होने पर भी फालेगाँव की 

समस्त समाज ने उत्तम व्यवस्था रखी थी । दिद्ठानों में श्री मधुकरजी, श्री पंडित चिमनभाई, श्री 

रमेशचंद्रजी तथा श्री पंडित दीपचंदजी थे। प्रथम दिन ब्रह्मचारी श्री धनन्‍्यकुमारजी पधारे थे। 

धार्मिक कार्यक्रम में सामूहिक जिनेन्द्र पूजा, शिक्षण कक्षा, प्रवचन स्वाध्याय, टेपरिकार्डिंग 

तथा दक्षिण यात्रा को फिल्‍म दिखलायी गयी थी । हिंगोली, बाशीम, मलकापुर आदि अनेक 

स्थलों से व्यक्ति पधारे थे। यहाँ अकाल की परिस्थिति होने पर भी धर्म-प्रभावना हो रही है। 

सभी ने स्वामीजी का हृदय से उपकार माना | 

६.1 ६.1 ६.1 

तीन नहीं... परंतु चार! 

-- आत्मधर्म के अनेक पुराने पाठकगण दो वर्ष पहले का स्मरण करके आत्मधर्म का 

चंदा तीन (जी हाँ-तीन ) रुपये भेजते हैं--किंतु भाई श्री दो साल से आत्मधर्म का वार्षिक चंदा 

चार रुपये (तीन नहीं चार ) किये गये हैं ।इस बात का विशेष ध्यान रखें और नये वर्ष का चंदा 

चार रुपये ही भेजें | 

-- इस अंक के साथ आत्मधर्म का 28वाँ वर्ष समाप्त होता है तथा वैशाख महीने का 

अंक 25 मई को प्रगट होगा । अतः आप अपना चंदा शीघ्रता से 4.00 भेज दें । 

-- नये ग्राहकों को आत्मधर्म भेजने का प्रारंभ 25 मई से होगा ।कृपया तब तक अंकन 

मिलने की शिकायत (नये ग्राहक ) न लिखें । 

विद्यार्थियों को अभ्यास की सुंदर सुविधा 

श्री जैन विद्यार्थीगृह-सोनगढ़ ( सौराष्ट्र ) 
सोनगढ़ में एक जैन बोर्डिंग लगभग 21 वर्ष से चल रही है, जिसमें 10 वर्ष से 18 वर्ष 

तक की उम्र के छात्र जो कि कक्षा 5 से 11 तक का अभ्यास करते हैं, उन्हें प्रवेश दिया जाता है। 

किसी भी जैन जाति के छात्र को भेदभाव रहित प्रवेश दिया जाता है । 

आजकल महँगाई अधिक होने से एवं व्यवस्था आदि खर्च को मिलाकर एक छात्र का 

मासिक खर्च लगभग रुपये 100.00 होता है, फिर भी एक छात्र की शुल्क (फीस) रुपये 

40.00 और जो गरीब छात्र होते हैं, उनके पास से अर्द्शुल्क भोजन खर्च रुपये 25.00 मासिक 

लिया जाता है। 

इस छात्रालय में रहते हुए विद्यार्थियों को उनके अभ्यास के उपरांत सनातन जैनधर्म का 

भी अभ्यास दिया जाता है तथा रजा ( छुट्टी ) के दिन परम पूज्य कानजीस्वामी के आध्यात्मिक 

प्रवचनों का भी लाभ प्राप्त होता है । 

वार्षिक परीक्षा आने के चार माह पहले से छात्रों को सामूहिक ट्यूशन देने के लिये 

अध्यापक को नियुक्त किया जाता है, जिससे विद्यार्थी को अभ्यास में सुविधा हो । 

यहाँ गुरुकुल हाईस्कूल है, जिसमें कक्षा 5 से अंग्रेजी की पढ़ाई चालू की जाती है । 

जो व्यक्ति अपने बच्चों की इस छात्रालय में भरती करना चाहते हैं वे 0.25 पैसे की 

टिकिट भेजकर प्रवेश-पत्र एवं नियमावली अवश्य मँगवा लें तथा उसे भरकर तारीख 

20-5-73 तक भेज दें | प्रवेश फार्म के साथ वार्षिक परीक्षा की मार्कशीट अवश्य भेजें | 

-- ट्रस्टी तथा मंत्री, 

श्री जैन विद्यार्थीगृह, सोनगढ़ (सौराष्ट्र) 

आध्यात्मिक पद 
(राग - अब मेरे समकित सावन आयो) 

अब मेरे चेतन अनुभव आयो। 

पर से ममता छूटण लागी, स्वरस सुखानंद भायो। 

अब मेरे चेतन अनुभव आयो। 

पर में आपो मान सदा ही, भोगन में लिपटायो। 

जड़ की सेवा युग युग कीनी, जीवन व्यर्थ गमायो ॥अब०॥ 

मिथ्या भ्रम तम भागन लाग्यो, ज्ञान प्रकाश सुहायो। 

वस्तुस्वरूप समझ में आयो, झूठो ही भरमायो॥अब०॥ 

ज्ञाता-दूष्टा स्वभाव तुम्हारो, सतगुरु यों समझायो। 

पर में करता बुद्धि हटे अब, स्व में स्व सुख पायो ॥अब०॥ 

जग में सब कुछ क्रम से होता, कौ परिणमन रुकायो। 

राग-द्वेष ममता माया में, नाहक ही भरमायो॥अब०॥ 

ज्ञान उदधि सुख अमृत पूरण, कैसी प्यास सतायो। 

स्व की ओर निहार ' भंवर' अब सुख सागर लहरायो॥अब०॥ 

अब मेरे चेतन अनुभव आयो। 

--एक आत्मार्थी गौहाटी 

हे जीव ! तुझे आत्मा को ध्येय बनाकर आनंद की प्राप्ति करना हो तो कया 

करना चाहिये--वह संत तुझे बतलाते हैं । 

राग को ध्येय में न लेकर स्वतत्त्व ऐसे शुद्ध आत्मस्वरूप को ध्येय बनाकर 

उसमें अपना लक्ष कर | अपने स्वतत्त्व के अभ्यास का मार्ग तूने कभी नहीं लिया, 

अकेला पर का और राग का ही अभ्यास तूने किया है। अब उसकी दिशा 

बदलकर स्वतत्त्व को ध्येय बनाने की यह बात है। 

धर्मी जीव ने अपना ध्येय बदल दिया है; परध्येय छोड़कर ज्ञानानंदमूर्ति 
निजात्मा को ध्येय बनाया है | ज्ञानचेतना को अंतर्मुख किया है। देखो, धर्मी की 

ज्ञानचेतना अंतर में आत्मा को चेतने का (अनुभवने का) कार्य करती है। बाह्य 

ज्ञातृत्व का विकास कम-अधिक होना, वह कहीं ज्ञानचेतना का कार्य नहीं है; 

ज्ञानचेतना तो अंतर्मुख कार्य करती है; वह आत्मा का लक्ष बनाती है अंतर्मुख 

ज्ञानचेतना द्वारा धर्मी ने आत्मानंद का भंडार खोल दिया है और उसी को ध्येय 

बनाया है | धर्मी की दृष्टि नित्य निजात्मा को ही स्पर्श करती है, राग को स्पर्श नहीं 

करती | स्पर्श करती है अर्थात्‌ वेदन करती है, अनुभव करती है, एकता करती है । 

पहले अज्ञानदशा में विकार का ही वेदन करता था, उसी को आत्मारूप मानता 

था; उसके बदले अब ध्येय को बदल दिया और ज्ञानचेतना द्वारा विकार से पार 

ऐसे शुद्धात्मा का वेदन किया, उसी को निजस्वरूप जाना, उसी को ध्येय बनाया | 

देखो, यह धर्मी का ध्येय ! 

है जीव! तुझे आनंद की प्राप्ति करना हो तो तू भी अपने ऐसे आत्मा को 

ध्येय बना ! 

चेतन्यतत्त्व ही उपादेय है 
निर्विकल्प शांत अनुभूति से आत्मा वेदन में आता है । उस अनुभूति से 

विपरीत ऐसे जो राग-द्वेष-मोह, उनसे उत्पन्न हुए कर्म और उन कर्मों से 

निर्मित यह देह--इस देह से पार अतीन्द्रिय आत्मा को जहाँ अनुभूति में लिया, 
वहाँ पर का संबंध समाप्त ही हो गया, कर्म और राग-द्वेष भी पृथक्‌ हो गये। 

जहाँ शुद्धात्मा की अनुभूति नहीं है, वहीं पर राग-द्वेष कर्म और शरीर का 

संबंध है। परंतु जहाँ अनुभूति द्वारा स्वयं अपने में ही स्थित रहा, वहाँ पर का 
संबंध भी नहीं रहा, और अशुद्धता भी नहीं रही । इसप्रकार शुद्ध परमात्मतत्त्व 

की भावना से संसार का नाश हो जाता है । 

समभाव में स्थित मुनियों को और धर्मात्माओं को परम आनंद उत्पन्न 

करनेवाला जो परमतत्त्व अंतर में स्फुरायमान होता है-उसी को तू शुद्धात्मा 

समझ |--जितना भी व्यवहार है, वह सब शुद्धात्मा के अनुभव से बाहर ही रह 

जाता है | अहा, परम तत्त्व को जहाँ ध्यान में लिया, वहाँ वह तत्त्व परम अपूर्व 
आनंदरूप है। अहा, संतों को ऐसा तत्त्व परम प्रिय है । तू उसे उपादेय मानकर 
ध्यान कर । जगत में आनंददायक अगर कोई हो तो केवल यह परम चैतन्यतत्त्व 

ही है; इसलिये यही उपादेय है; जो आनंददायक न हो, वह उपादेय 
किसप्रकार कहला सकता है ? जो उपादेय होता है, वही आनंददायक ही होता 

है; जो तत्त्व आनंद की प्राप्ति न कराये उसे कौन आदरणीय मानेगा ? 

प्रकाशक : श्री दिगम्बर जैन स्वाध्याय मन्दिर ट्रस्ट, सोनगढ़ (सौराष्ट्र ) 

मुद्रक : मगनलाल जैन, अजित मुद्रणालय, सोनगढ़ (ANB)

